
Aitor Etxarri Pellejero foru parlamentariak galdera egin du kontrolik gabeko hondakindegiak kontrolatzeko hartutako neurriei buruz (PES-384). Hona hemen Landa Garapeneko eta Ingurumeneko kontseilariaren erantzuna:

Nafarroan ez dago eskuarki kontrolik gabeko hondakindegia esaten zaienetako bat bera ere. 1990etik aurrera, hondakin-botatzeak arautzeko lana egin zen, eta hondakindegi kontrolatuak ezarri ziren, hondakinen kudeaketarako partzuergoek kudeatuak, eta aurreko kontrolik gabeko hondakindegiek okupatutako espazioa itxi eta lehengoratu egin zen.

Gaur egun, hiri-hondakinen hiru zabortegi baino ez daude (Góngora, Tutera eta Cárcar), eta horietan guztiz desagerrarazten dira etxez etxeko bilketan jasotako hondakinak eta Nafarroan ekoizten diren jatorri industrialeko hondakin arrisku gabekoen zati bat. Haien lege-egoera zuzena da, baimenduta daude eta Ingurumen eta Ur Zuzendaritza Nagusiak aldizka ikuskatzen ditu.
Gainera, arriskurik gabeko hondakinak desagerrarazteko baimendutako beste 4 hondakindegi daude.
Azkenik, eraikuntza- eta eraispen-hondakinak desagerrarazteko instalazio batzuk mantentzen dira, pertsona pribatuek edo udalek kudeatuta. Horietako batzuek aginduzko lizentziak dauzkate, eta indarreko araudira egokituta daude (105/2008 Errege Dekretua, otsailaren 1ekoa, eraikuntza- eta eraispen-hondakinen sorrera eta kudeaketa arautzen dituena). Instalazio batzuk oraindik ez dira guztiz egokitu arau horretara.
Departamentuaren jarduera bi ildotan planteatzen ari da.
· Lehenik, foru dekretu bat prestatzen ari da, alderdi jakin batzuk garatu eta, ondorioz, hondakin horien kudeaketa egokia izanen dela behin betiko bermatzeko.
Horretarako, bilerak egin dira gaiarekin zerikusi handiena duten entitate eta erakundeekin (FNMC, CEN, eraikitzaileen elkarteak, hondakinen kudeatzaileenak eta abar), foru dekretuaren testua dela eta ados jar daitezen. Testu hori 6 hilabete inguruko epean onartzea espero da.
· Bigarrenik, instalazioak aldian behin ikuskatzen dira, haietako ingurumen-egoera zein den aztertzeko, eta, behar izanez gero, neurri zuzentzaileak hartzeko edo, are gehiago, jarduera bertan behera uzteko eskatzen zaie.
Hori jakinarazten dut, Parlamentuko Erregelamenduaren 192. artikuluan xedatutakoa betez.
Iruñean, 2010eko martxoaren 11n
Landa Garapeneko eta Ingurumeneko kontseilaria: Begoña Sanzberro Iturriria

